
1 Tesaronaika
Pas mamɨ Por ai

Tesaronaika-hündambo sürü
papɨmarandɨ

1 Ro Por, Sairas, Timoti-anefɨ, Kraisɨndɨ nendɨ
Tesaronaikahü amarei sɨheimbo pas nda sürü
paparɨhundɨ. Se Ape God asu Adükarɨ Sisas
Krais-yafand-anei. God ai sɨheimbo hɨpoambo-
reandürühɨ, afurɨfe hohoanɨmo mbɨsagadür-
amboane.

2 Muŋguambo si sɨheimbohündambo Godɨmbo
dɨdɨbafɨ-yahundürühɨ hɨhɨfɨ-rɨhurühanefɨ.
3 Se anɨhondümbo-rɨhindühɨ aboedɨ ratüpurɨ
ratüpurɨyeihɨ, ŋgusüfo parɨhindühɨ tɨŋɨrɨfoyeihɨ,
asu Adükarɨ Sisas Krais ai kosomboayu
ranɨmbo hɨmboyeihɨ ŋgɨnɨndɨ nɨmboei
arɨhündɨ. Ranɨmbo ro hohoanɨmoyefühɨ,
nɨmbɨ-nɨmbɨsi sɨheimbohündambo sɨhefɨ
Ape Godɨmbo hɨhɨfɨrɨhurühɨ dɨdɨbafɨyefɨ
arɨhundɨ. 4-5 Wandafɨ mamɨ, yɨhoefɨ hoafɨ
aboedɨ nda hoafɨ yaŋgɨrɨyopoanɨ sɨheimbo
tükefeyo, ŋga ŋgɨnɨndɨnambo tükümefeyo-
ane. Yifiafɨ Aboedɨ ai mafarɨhemuna aboedɨ
hoafɨ ra hoafɨmayefɨ, asu ranɨmboane se
ŋgɨnɨndɨ anɨhondümbo-marɨhindɨ. God ai
sɨheimbo ŋgusüfo pareandürühɨ, ahandɨhoarɨ
sɨheimbo kamafoareandürɨ, ra ro yarɨhu
fɨfɨrɨhu mburɨhu hɨhɨfarɨhurɨ. Sɨhei mbüsumo
nɨmboefombo sɨheimbo fehefe-ndürɨmbohünda
hohoanɨmomayefɨ, ra se fɨfɨrɨhindɨ. 6 Se

Godɨndɨ hoafɨ masahümündia hohoanɨmo
afɨndɨ tükümefeyondürɨsɨ, ŋga Yifiafɨ Aboedɨ ai
mafarɨhendüra hɨhɨfɨ-hɨhɨfɨmayei. Se yɨhoefɨ
hohoanɨmo asu Adükarɨndɨ hohoanɨmo ra
dɨboadorɨhi süŋgurɨhi marɨhündɨ. 7 Ranɨyo
asu se Masedonia hɨfɨhündɨ, Akaia hɨfɨhündɨ
anɨhondmbo-rɨhindeimbɨ ranaheimbo aboedɨ
hohoanɨmo nafuimehündüra asu ai ranɨ-
süŋgumarɨhindɨ. 8 Sehündɨ Adükarɨndɨ hoafɨ
ra fufuŋayomo rahurai maho. Masedonia
Akaia hɨfɨ yaŋgɨrɨyopoanɨ, ŋga muŋgu hɨfɨ
se Godɨmbo anɨhondümbo-marɨhorɨ hoafɨ ra
maho. Ranane asu ro asükaindefɨ ranɨmbo
ŋgɨrɨ aheimbo hoafɨndefɨ. 9 Ŋga aheihoarɨ
ranahambo fɨfɨrɨhindühɨ hoafɨyei arɨhündɨ
nahurai: Ro sɨheimbo sowana tükümehunda
Godɨndɨ hoafɨ sahümündi hehi, tɨkai god
hɨnɨŋgɨrɨhi hehi, anɨhondü God ai yaŋgɨrɨ
nüŋgumbɨ ranahambo süŋgumarɨhindɨ ranɨmbo
wataporɨyei arɨhündɨ. 10 Asu God ranani ai
ahandɨ nɨmorɨ Sisas yɨfɨhündɨ botɨmarirɨ
sünambeahɨndɨ kosomboayu ranɨmbo se
hɨfandarɨhorɨ. Sisas ai Godɨndɨ hürütümbɨ
yɨbobofe si ra tükündɨfemboe sɨhefɨmbo
ranambeahɨndɨ aboedambo-reamunɨ arandɨ.

2
Por ai Tesaronaikahü ratüpurɨmayu rana-

hambo hoafɨmayu
1 Wandafɨ mamɨ, horombo ro sɨheimbo

sowanambo masɨnefɨ rasɨmboanɨ yɨhoefɨ
ratüpurɨ moai moanɨ tüküfeyo, ŋga ra se
fɨfɨrɨhindɨ. 2 Horombo Firipai ŋgoafɨhü
yɨhoefɨmbo moaruwaimbo-rɨhimunühɨ asu

yɨhoefɨmbo amoanɨŋgümbɨ hoafɨ hoafɨmayei,
ra se fɨfɨrɨhindɨ. Asu bɨdɨfɨrɨ ai yɨhoefɨmbo
gümarɨhimunɨsɨ, ŋga ro Godɨmbo anɨhondümbo-
rɨhurühɨ, yɨhɨmbokoate aboedɨ hoafɨ sɨheimbo
bokamarɨ-hehundürɨ. 3 Sɨheimbo moai
mamɨkarambo hoafɨ hoafɨyahundürɨ, asu
moai moaruwai hohoanɨmoyefühɨ wosɨhoaforɨ
hoafɨyahundürɨ, ŋga wanɨ. 4 Ŋga God ai
yɨhoefɨmbo yare hoeireamuna mayoa aboed-
anemo yahuhaya, ranɨmbo yɨhoefɨmbo
anɨhondümbo-reamunühɨ aboedɨ hoafɨ hoafɨmbo
ratüpurɨ ra masemunɨ. Asu nindou yɨhoefɨmbo
siao-mbeyahümunambo sefɨ hohumbo-
yefɨpoanɨ aboedɨ hoafɨ hoafayefɨ, ŋga God ai
siaombüfiyuwa sefɨ hohumboanefɨ hoafɨyefɨ
arɨhundɨ. God-ani ahandɨhoarɨ yɨhoefɨ ŋgusüfo
yare hore arandɨ. 5 Asu yɨhoefɨ hoafɨ ra
ŋgorü-süŋgufe hoafɨyo, ŋgorü-süŋgufe hoafɨyo-
ramboyefɨpoanɨ, se ra fɨfɨrɨhindɨ. Asu ro yɨhoefɨ
hohoaŋɨ hohoanɨmo ra gabudɨhundühɨ moai
hoafɨyefɨ, ŋga God ai ranɨmbo fɨfɨreandɨ.
6 Nindou bɨdɨfɨrɨ asu se, yɨhoefɨmbo aboedɨ
mbumund-anemo mbɨseiya sefɨ hohumbo-
yefɨpoanɨ, ŋga wanɨ.
Ro Kraisɨndɨ hoafɨ sahumɨndefɨ hefɨ-

rɨhundeimb-anefɨ, ŋga se yɨhoefɨmbo
afarɨhehimunɨ ra aboed-anesɨ. 7 Ŋga
se-babɨdɨ mamarefɨ ra warɨ hoafendühɨ
dɨboado-marɨhundürɨ, hondɨ ai nɨmorɨmbo
dɨboado-arɨhindürɨ nou. 8 Ro sɨheimbo
afɨndɨmbo ŋgusüfo parɨhundürühɨ aboedɨ hoafɨ
hoafɨyondürɨmbo hɨhɨfɨ-hɨhɨfɨmayefɨ. Ranɨ-
yaŋgɨrɨyopoanɨ, ŋga fehefe-ndürɨmbohündambo

amboanɨ hohoanɨmomayefɨ. Sapo se ŋgunindɨ
hondü-mayeiambo. 9 Wandafɨ mamɨ, ro afɨndɨ
tɨŋɨrɨfomayefɨ ra se fɨfɨrɨhindɨ. Sɨheimbo
aboedɨ hoafɨ bokarɨ-hehundürühɨ se yɨhoefɨmbo
sesɨmbuimbɨ saimbo ra tɨŋɨrɨfo-ndahimboyei
sefɨ hohu ranɨmboyefɨ asu nɨmbɨ-nɨmbɨsi afɨndɨ
tɨŋɨrɨfomayefɨ yɨhoefɨhoarɨ fehefembohünda.

10Horombo anɨhondümbo-rɨhindeimbɨ babɨdɨ
nɨmboefambe, ro moai moaruwai hohoanɨmo
süŋgurɨhundɨ, ŋga mbumundɨ hohoanɨmo
süŋgurɨhu marɨhundɨ rananefɨ hütikoate-ayefɨ.
Ranɨmbo se Godɨmbo fɨfɨrɨhorɨ. 11 Afɨndɨ ai
ahandɨ nɨmorɨ dɨdɨboadoarirɨ nou-ane, ro
sɨheimbomamamɨ rarɨhundürɨmarɨhundɨ, ra se
fɨfɨrɨhindɨ. 12 Ro sɨhei ŋgusüfoambe kɨkɨmɨfoarɨ-
hundürühɨ, ŋgusüfoambe botɨrɨhundürühɨ
hüti-hoafɨmehundürɨ. Ŋga se Godɨndɨ hoafɨ
süŋgundɨhindanɨ, God ai sɨheimbo aboed-
anei mbüsündüra sefɨ hohumboanefɨ hoafɨ ra
hoafɨmehundürɨ. Ŋga God-ani sɨheimbo ahandɨ
sɨmbamɨndɨ hamɨndɨ ŋgɨnɨndɨ hɨfandɨrand-
ambe kefoefembohündambo kamafoareandürɨ.

Ai Godɨmbo anɨhondümbo-rɨhindühɨ
taborɨhehi nɨboadei arɨhündɨ

13 Ro horombo Godɨndɨ hoafɨ hoafɨmayefa se
nindou-yafe hoafɨ yaŋgɨrɨyo, ŋga Godɨndɨ-mayo
hoaf-ane sei hehi masahümündi ranɨmbo ro
muŋguambo si Godɨmbo hɨhɨfɨrɨhurɨ arɨhundɨ.
Ŋga anɨhond-ane, hoafɨ ra Godɨndɨ hoaf-
ane. Se anɨhondümbo-rɨhindeimbɨ hoafɨ ra
sɨhei ŋgusüfoambe amarondürɨ ranai ŋgɨnɨndɨ
ratüpurɨyo arandɨ. 14 Wandafɨ mamɨ, Godɨndɨ
nendɨ Sudia hɨfɨhü amarei se ahei hohoanɨmo
süŋgurɨhi arɨhündɨ. Ŋga sɨhei ŋgoafɨhündɨ

sɨheimbo moaruwaimbo-marɨhindürɨ,
Sudahündɨ ai aheimbo moaruwaimbo-
marɨhindürɨ nou. 15 Sudahündɨ ai Godɨndɨ
hoafɨ hoafɨyomo-rundeimbɨ asu Adükarɨ
Sisas ahamumbo hɨfokoa-marɨhipurɨ, asu
yɨhoefɨmbo hemafoarɨhimunɨ. Ranɨyu God
ai aheimbo ŋgɨnɨndɨ-marandüra asu ai nindou
muŋguambo hürütarɨhündürɨ. 16 God ai Suda-
yafe ndɨfombo aboedambo-fendürɨmbo moei
asei ranɨmboane asu ai yɨhoefɨmbo Godɨndɨ
hoafɨ bokarɨ-hefendürɨmbo gümarɨhimunɨ.
Ranɨnambo ahei moaruwai hohoanɨmo afɨndɨ
tükümefeyowa haponda Godɨndɨ hürütü
ranaheimbo tüküfendürɨmboane.

Por ai Tesaronaikahündɨ ndüfosimbo asükai
hɨhɨrɨfe hombo mehu

17 Wandafɨ mamɨ, Suda ai gümarɨhimuna
asu moai akɨdou gabusümo se-babɨdɨ nɨmarefɨ,
ŋga sɨheimbo afɨndɨ hohoanɨmoayefɨ. Yɨhoefɨ
ŋgusüfo ana se-babɨdɨmboane, ŋga roana
fi safɨ yaŋgɨr-anefɨ. Ranɨyo asu sɨheimbo
hohoanɨmoyefühɨ nɨnɨ-nafɨndahu ŋgefɨ
hoeindɨhundürɨ sefɨ hohu hüti-hütiayefɨ.
18 Sɨheimbo sowanambo ndüfosimbo hɨhɨrɨfe
hombo masefɨ, ŋga Por ro yimbumbo-
mbaiyahɨyo, ŋgɨmɨmbo-mbaiyahɨyo sɨheimbo
sowana sɨnɨmbo masahɨ, ŋga Satan ai
yɨhoefɨmbo gümareamunɨ. 19 Adükarɨ Sisas
ai kuduanɨ, rasɨmboanɨ nɨnɨ-moatükunɨmbo
anɨhondümbo-ndɨhundühɨ hɨbadɨmandɨhunda?
Se ro-babɨdɨ nɨmarefambe ra. Dabohündambo
hɨhɨfɨ-hɨhɨfɨmandefa? Sɨheimbohündambo.
Yɨhoefɨ ratüpurɨ ra aboed-ane nafuimbohünda
ro aboedɨ nɨnɨ-moatükunɨ mandahumɨndefa?

Sɨheimbo. 20 Ŋga sɨheimbohündambo hɨhɨfɨ-
hɨhɨfayefɨ asu ndürɨmb-anefɨ.

3
Por ai Timotimbo koamarɨheira hu ahei

ŋgusüfo kɨkɨmɨ-mafoareandürɨ
1-2 Asu sɨheimbo afɨndɨ hohoanɨmoyefühɨ

sɨhei hoafɨ fɨfɨrɨfembo-hündambo ŋgɨrɨ
gedühɨ hamɨndɨ hɨbadɨhundɨ, ŋga ro yimbu
Atens ŋgoafɨhü nɨmarɨmbo sehühɨ, Timoti
sɨheimbo sowana koarɨhefiyuanɨ hombo
masehɨ. Timoti ai sɨhefɨ wandaf-ani, asu
ai Kraisɨndɨ hoafɨ aboedɨ hoafɨyu randühɨ,
Godɨndɨ ratüpurɨyu-randeimb-ani. Sɨheimbo
kɨkɨmɨfoe-fendürühɨ, asu ŋgɨnemɨndɨ-ndürɨmbo
koamarɨhehora masünu. 3 Tɨŋɨrɨfo sɨheimbo
tükündɨfewanɨ se ŋgɨrɨ kɨkɨrɨfɨndei, ŋga se
sɨheihoarɨ fɨfɨrɨhindɨ God ai sɨhefɨmbo tɨŋɨrɨfo
ra yifirɨmayu süŋgumbo. 4 Yɨnɨ, horombo ro
se-babɨdɨ nɨmboefambe yarɨhu hoafɨyahu-
ndürahɨya, ‘Sɨhefɨmbo tɨŋɨrɨfo tükündɨfemboe,’
masefɨ ra tükümefeyo. 5 Ranɨ süŋgumboyo
asu ro moai gedühɨ hɨfandɨhandɨ, ŋga asu
Timoti koamarɨhehina masünu ra ro sɨhei
anɨhondümbofe fɨfɨrɨfe-ndürɨmbohündambo.
Sɨsɨhɨmore hoeire-randeimbɨ ai sɨheimbo
sɨsɨhɨmonde hoeindeandüranɨ asu yɨhoefɨ
ratüpurɨ sɨhei mbusümo ra wanɨndɨmboe sefɨ
hohu moei-asefɨ.

Timoti ai Kraisɨndɨ nendɨ Tesaronaika
ŋgoafɨhü aboed-anei mehua Por ai hɨhɨfɨ-
hɨhɨfɨmayu

6 Ŋga haponda Timoti ai hɨhɨrɨfi
sünümboani sɨheimbo sowahɨdɨdɨ ranɨyu ai
se anɨhondümborɨhi asu ŋgusüfo parɨhi arɨhündɨ
ranahambo hoafɨ semündü masünu. Ai yare
hoafɨyuhü yahuya, muŋguambo si se yɨhoefɨmbo
hohoanɨmoyeihɨ yɨhoefɨmbo hoeifembo afɨndɨ
hohoanɨmomayei ro sɨheimbo ramehundɨ nou.
7 Wandafɨ mamɨ, moaruwai moatükunɨ asu
tɨŋɨrɨfo yɨhoefɨmbo tükümefeyo, ŋga se aboedɨ
anɨhondümbo-marɨhindɨ ra ro hɨmborɨyeifühɨ
ranɨ hoafɨ yɨhoefɨmbo kɨkɨmɨma-foareamunɨ.
8 Ŋga se Adükarɨ-babɨdɨ ŋgɨnɨndɨ manɨboadei
ranɨmboane asu ro aboedɨ safɨ amarefɨ. 9 Sɨhefɨ
Godɨndɨ hɨmboahü sɨheimbohündambo afɨndɨ
hɨhɨfɨ-hɨhɨfarɨhundürɨ ranɨmboanefɨ asu hɨhɨfɨ-
hɨhɨfɨ ranahambo ro Godɨmbo afɨndɨmbo
hɨhɨfɨmarɨhurɨ. 10 Nɨmbɨ-nɨmbɨsi sɨheimbo
hoeifembohündambo Godɨmbo dɨdɨbafɨyahu
arɨhundɨ. Asu sɨhei anɨhondümbofe ra
mbonɨmbo-ndɨhümündianɨ, ro ranɨmbohünda
fandɨhehu-ndürɨmboyefɨ.

Por ai aheimbo sowana hombo ahafanɨmbo
fehefepɨrɨ-mbohünda Godɨmbo dɨdɨbafɨmefiyu

11 Sɨhefɨ Ape asu God ahandɨhoarɨ sɨhefɨ
Adükarɨ Sisas ai sɨheimbo sowana nafɨ
ndondɨneamunanɨ dɨgimboane. 12 Asu Adükarɨ
ai sɨheimbo fandɨhendüranɨ sɨhei ŋgusüfo
pefe hohoanɨmo adükarɨ mbɨhowamboane.
Ranɨmboane asu se apodoho-apodoho asu
muŋguambo nindou aheimbo afɨndɨ ŋgusüfo
pandɨhindürɨ ndühündɨ, ro sɨheimbo ŋgusüfo
pararɨhundürɨ nou. 13 Rananɨmbo ai sɨhei
ŋgusüfoambe kɨkɨmɨ-mbɨfoareandür-amboane

asu süŋgunambo-anɨmbo sɨhefɨ Adükarɨ Sisas
ahandɨ nendɨ-babɨdɨ kuduanɨ, rasɨmboanɨ se
sɨhefɨ Ape Godɨndɨ hɨmboahü sürühehindeimbɨ
hütikoate nɨboadeimboyei.

4
Hohoanɨmo God ai yifirayu ra süŋgundɨhi

ndühündɨ
1 Wandafɨ mamɨ, hohoanɨmo God ai yifirayu

ra sɨheimbo yamundɨma-rɨhundürɨ asu se ra
süŋgurɨhi arɨhündɨ. Adükarɨ Sisasɨndɨ süŋgu
sɨheimbo ŋgɨnemɨndürɨmbo se hohoanɨmo
aboedɨ safɨ ranɨ-süŋgundɨhi ŋgei asefɨ. 2Sisasɨndɨ
dɨbafɨ hoafɨ ro horombo sɨheimbo hoafɨmayefɨ
ra se fɨfɨrarɨhindɨ.

3 God ai yare hohoanɨmoyuhü, se
dɨboadondɨhehi nɨboadeimbo, nɨmorehɨ
sɨsɨhɨmo, anɨmɨndɨhoandɨ bɨrabɨrɨ, ranɨ
hohoanɨmo hɨnɨŋgɨndɨhi hehi nɨboadei,
mehu. 4 Se mamamɨ nindou muŋguambo ai
nɨmorehühɨ-ndafundüh, nɨmorehɨmbo aboedɨ
hohoanɨmo-ndɨmondürühɨ dɨboadondüwurɨ.
5 Nindou Godɨmbo fɨfɨrɨfekoate-yeimbɨ, Suda-
yafe ndɨfo ai nɨmorehɨmbo ŋgusüfoambe
hohoaŋɨrundürühɨ nɨmorehɨ sɨsɨhɨmoyomo
marundɨ. Ŋga se ahamundɨ hohoanɨmo
rasüŋgundu hohoanɨmondɨmboemo. 6 Se
wandafɨ mamɨmbo moaruwaimbo-ndüpurühɨ
ahamundɨ nɨmorehɨ sɨsɨhɨmo-ndümboemo. Ŋga
nindou ai rawareandɨ ana, God ai ahambo
sɨmborɨ tɨŋɨrɨfo dagadombui. Ŋga horombo
sɨheimbo ranahambo ro ahɨnɨ hoafɨmehundürɨ.
7 Ŋga God ai moaruwai hohoanɨmo süŋgufembo

yahumboyupoanɨ sɨhefɨmbo hoafɨmemunɨ,
ŋga sürühoeimbɨ hohoanɨmo süŋgufembo
yahumboyu hoafɨmemunɨ. 8 Ranɨmboane asu
nindou ai hoafɨ ranahambo daboadanambo-
ndɨhindanɨ, nindoumboyopoanɨ, ŋga God
Yifiafɨ Aboedɨ sai-randeimbɨmbo anɨhorɨ
daboadanambo-arɨhorɨ.

9Wandafɨ mamɨmbo ŋgusüfo pefe hohoanɨmo
ranana ro ŋgɨrɨ sɨheimbo pas ndanambe sürü
papɨndɨhundɨ. Sapo God ai sɨheimbo hohoanɨmo
ra yamundɨ-mareandürɨ. 10 Yɨnɨ, Masedonia hɨfɨ
muŋguambo, apodohomamɨ ranɨhümuŋguambo
se ŋgusüfo pandɨhindürɨ. Ŋga wandafɨ, se
yandɨhi süŋgundɨhi ŋgei sefɨ hohumboanefɨ
ro sɨheimbo hüti-hütiayefɨ. 11 Se yandɨhi
dɨboadondɨhi hohoanɨmondeihɨ, afufurɨboadɨhi
hohoanɨmondeihɨ, sɨheihoarɨmbo yaŋgɨrɨ
dɨboadondɨhi hɨbadɨhündɨ. Moanɨ
nɨmandeimboyei, ŋga yimbokoarɨ warɨnambo
ratüpurɨndei, horombo sɨheimbo yarɨhu
hoafɨmehundürɨ nou. 12 Rananɨmbo se ŋgɨrɨ
ŋgoründɨfihɨ kündarei. Ranɨmboane asu
Godɨndɨhoafɨ süŋgufekoate-yeimbɨ ranai yandɨhi
hondɨhindüranɨ, sɨheimbo ahɨnɨndeimboyei.

Sisasɨmbo anɨhondümbo-rɨhindeimbɨ
yɨfɨhündɨ botɨfe aheimbo hoaf-ane nda

13 Wandafɨ mamɨ, Godɨndɨ hoafɨ
süŋgurɨhindeimbɨ yifɨsafɨmayei ranɨmbo
fɨfɨrɨmbɨrɨhindɨ sefɨ hohumboanefɨ. Se
ranaheimbo afɨndɨ hohoanɨmo-ndeimboyei
nindou ai anɨhondümbofe-koate ramehindɨ nou.
14 Ŋga Sisas yifɨyu mbura, asükai botɨmefiyu ra

anɨhondümbo-arɨhundɨ. Ranɨmboane asu ndan-
amboanɨ anɨhondümbo-arɨhundɨ. Sisasɨmbo
anɨhondümbo-rɨhindeimbɨ yɨfɨmayei ra God ai
aheimbo ndemündündürɨ haya, Sisas-babɨdɨmbo
kodeimboyei.

15 Ŋga Adükarɨndɨ-mayo hoafɨ sɨheimbo
hoafayefɨndürɨ ra ndahurai-ane: Adükarɨ ai
asükai kuduanɨ, yaŋgɨrɨ anɨboadefɨ sɨhɨrɨ
Sisasɨmbo anɨhondümbo-rɨhindeimbɨ yɨfɨmayei
ranaheimbo ŋgɨrɨ ŋgasündɨhundürɨ hohu
gagifɨ, ŋga wanɨ. 16 Ŋga ranɨ-sihɨ Adükarɨ ai
ahandɨhoarɨ sünü hɨnɨŋgɨnde haya kudümbui.
Rasɨmboan-anɨmbo ai puküna hoafɨnduanɨ,
sünambeahɨndɨ nendɨ bogorɨ ai mɨŋgɨnduanɨ,
asu Godɨndɨ fufuŋɨ ai hoafɨndɨmboe. Ŋga
Sisasɨmbo anɨhondümbo-rɨhindeimbɨ horombo
yɨfɨmayei ranai boatei botɨndahimboyei. 17 Ŋga
süŋgunɨ sɨhɨrɨ yaŋgɨrɨ anɨboadefɨ ai-babɨdɨ
Godɨndɨ ŋgɨnɨndɨnambo sünambe mamambe-
ndeamunɨ hayambo-anɨmbo, Adükarɨ babɨdɨ
mamühɨndahu, asu koadürümbo-koadürümbo
ai-babɨdɨmbo nɨmandeimboyefɨ. 18 Ŋga hoafɨ
ranɨnambo ŋgusüfoambe kɨkɨmɨ-foefirɨndei.

5
Adükarɨ ai kudümbui ranɨmbo-hündambo

sɨhɨrɨ dɨboadondɨhehu nɨmandefomboane
1Wandafɨ mamɨ, nɨnɨ-sihɨyo nɨnɨ-sɨmboanɨyo

ranɨ-moatükunɨ tükündɨfemboe ranahambo
ro ŋgɨrɨ sɨheimbo hoafɨ sürü papɨndɨhundɨ.
2 Sɨhɨrɨ ŋgɨrɨ ranɨ-sɨmboanɨ fɨfɨndɨhundɨ.
Ŋga Adükarɨ ai kusü sɨmboanɨ ra moanɨ
nɨmai tükündɨfemboe, nɨmboambo hümbuhünɨ

nendɨ tükayafundɨ nou, se sɨheihoarɨ
ranahambo aboedɨ fɨfɨrɨhindɨ. 3 Nindou
ai hoafɨndeihɨya, ‘Aboedɨ hoafühane,’ asu
‘Hapoana aboedɨ amarefɨ,’ rambɨseianɨ, ranɨ-
sɨmboan-anɨmbo moaruwai moatükunɨ aheimbo
moaruwaimbo-ndearümboe, nɨmorehɨ ai nɨmorɨ
wakemɨndɨmbo nɨmai taŋgüfürɨ arandɨ nou.
Ŋga ai ŋgɨrɨ ranahambo taborɨndɨ-hehindühɨ
bündahindɨ.

4 Ŋga wandafɨ mamɨ, seana nɨmbokoanɨ
moai nɨmarei, ŋga ranɨmboanɨmbo Sisas kusü
sɨmboanɨ se ŋgɨrɨ hepünɨndahindɨ hümbuhünɨ
nendɨ tüküfewanɨ nindou ai hepünehindɨ nou.
5 Ŋga se ra muŋgu nɨmbokoanɨ hahabudei-
rɨhündeimbɨ-yeipoanɨ, ŋga sɨrɨhü hahabudei-
rɨhündeimb-anei. 6 Ranɨmboane sɨhɨrɨ ŋgɨrɨ
apoefɨ bodɨmondɨ ai rawehindɨ nou, ŋga
sɨhɨrɨ ana hɨbadɨhundühɨ muŋgu ranahambo
dɨboadondɨhu hohoanɨmo-ndefomboane. 7 Ŋga
yapombohɨmbombü ai nɨmboambo apoeihanei
asu sɨmɨndei-rɨhündeimbɨ ai nɨmboambo
sɨmɨndei hehi afɨndɨ-afɨndɨyei rɨhündühanei.
8Sɨhɨrɨ sɨrɨhüdɨdɨ nindou-anefɨ, ranɨmboane asu
sɨrɨhü hahabodefühɨ dɨboadondɨhu hɨbadɨndɨ-
humboane. Sɨhɨrɨ anɨhondümbo ŋgusüfo pefe
hohoanɨmo ra güdɨhumboane nɨmɨnehoarɨ
agüdundɨ nou. God ai sɨhefɨmbo aboedambofe-
munɨmboayu rasɨmboan-anɨmbo ranɨmbo
hɨmbondefomboane, rananɨmbo randɨhundanɨ,
sɨhefɨmbo ŋgosaŋgonɨ-ndɨmboe kapa at
ŋgɨnɨndɨ ami yifiarɨmbohünda kɨkafoarundɨ
nou. 9 God ai sɨhefɨmbo ŋgɨnɨndɨyimunɨmbo
moai kafoareamunɨ, ŋga wanɨ. Ŋga sɨhefɨmbo



1 Tesaronaika 5:10 xii 1 Tesaronaika 5:17

ana sɨhefɨ Adükarɨ Sisas Krais aboedambofe-
munɨmbohündambo kamafoareamun-ane.
10 Sisas ai sɨhefɨmbo fehefe-munɨmbohündambo
yɨfɨmayu. Rananɨmbo asu sɨhɨrɨ yaŋgɨrɨ
nɨboadefühɨyo asu yɨfɨndefühɨyo ai-babɨdɨ
nɨmboemboyefɨ. 11 Ranɨmboane asu se
sɨheihoarɨ sɨmborɨ kɨkɨmɨfoe-firɨndeihɨ, aboedɨ
hoafɨnambo fehefiründei, ra se rawarɨhindɨ nou.

Bɨdɨfɨranɨmbo Hoafɨ
12 Wandafɨ mamɨ, ro hoafɨ nda

hoafehundürɨ, nindou ai se-babɨdɨ
Godɨndɨ ratüpurɨ ratüpurɨyomo-rundeimbɨ
ranahamumbo dɨboadondɨhipurɨ. Ai
sɨheimbo hɨfandɨmbohündambo Adükarɨ
ai kamafoareapura, sɨheimbo aboedɨ
hohoanɨmo süŋgufembo hoafɨyomondürɨ arundɨ.
13 Ahamundɨ ratüpurɨmbo hohoanɨmondeihɨ, se
ahɨnɨndeihɨ hohoanɨmondahüpurɨ. Se wandafɨ
mamɨ-babɨdɨ sɨmborɨ-sɨmborɨ wudɨndei.

14 Wandafɨ mamɨ, ro sɨheimbo hoafehundürɨ
nda, nindou ai yiboaruko-yiboarukondeianɨ,
aheimbo ahɨnɨ hoafɨndahündürɨ. Nindou
ahɨnɨyei-rɨhündeimbɨ kɨkɨmɨboadɨhindürɨ.
Nindou ai Godɨndɨ hoafɨ akɨdou yaŋgɨrɨ
süŋgundɨhindanɨ ranaheimbo fandɨhehindürɨ
asu nindou muŋguambo warɨ hoafendühɨndɨ-
hindürɨ. 15 Se hɨbadɨhündɨ nindou bɨdɨfɨrɨ
ai sɨheimbo moaruwaimbo-ndɨhindüranɨ,
asu aheimbo sɨmborɨ moaruwaimbo-
ndɨhindürɨmboyei. Ŋga wanɨ. Muŋguambo si
sɨheihoarɨ sɨmborɨ fehefirɨndeihɨ, asu nindou
muŋguambo fandɨhehindürɨ.

16 Muŋguambo si hɨhɨfɨ-hɨhɨfɨndei ndühündɨ.
17 Muŋguambo si Godɨmbo dɨdɨbafɨndei



1 Tesaronaika 5:18 xiii 1 Tesaronaika 5:28

ndühündɨ. 18 Nɨnɨ-moatükunɨ tükümandɨfe
ranahambo se Godɨmbo hɨhɨfɨndɨhorɨ. Sapo
se Sisas Kraisɨnd-anei asu God muŋgu ra
refemboane mehu.

19 Se Yifiafɨ Aboedɨ hai nou dɨkɨrɨndɨhimboyei.
20 Nindou Godɨndɨ-mayo hoafɨ hoafɨndeianɨ, se
hoafɨ ranahambo moanane mbɨsemboyei. 21Ŋga
muŋgu-moatükunɨ ra randɨhi hoeindɨhinda
aboedɨndoanɨ ana, ranahambo kɨkɨhɨ-
safɨndɨhümündi. 22 Ŋga moaruwaindoanɨ ana,
ranahambo bündahindɨ.

23 God ai afurɨfe hohoanɨmo ra nɨmɨndɨhani.
Ai ahandɨhoarɨ sɨheimbo muŋgunambo
dɨdɨboado-mbɨreandür-amboane asu se
sürühehindeimbɨ nɨmboeimboyei. Ŋga sɨhei
ŋgusüfo, yifiafɨ, fi ra hɨfandɨmbɨrand-amboane
rananɨmbo asu sɨhefɨ Adükarɨ Sisas Krais
kuduanɨ, se hütipoanɨ, ŋga aboedɨ mbumündɨ
hamɨndɨ nɨmboeimboyei asefɨ. 24 Ŋga God
ai randeambui nɨmboe sapo ai anɨhondümbo
mamani sɨheimbo wand-anei mehundürɨ.

25 Wandafɨ mamɨ, se yɨhoefɨmbo-hündambo
Godɨmbo dɨdɨbafɨndei. 26 Se apodoho-
apodoho muŋguambo se yɨhoefɨmbo-hündambo
karɨhasɨhandürɨ mbɨsei. 27 Adükarɨndɨ ŋgɨnɨndɨ
süŋgu ro hoafehandürɨ nda: Se pas nda
muŋguambo apodoho-apodohombo hoeindɨhi
hehi hoafɨndei.

28 Sɨhefɨ Adükarɨ Sisas Krais sɨheimbo
hɨpoambo-mbɨreandür-amboane.

